
GOUVÈNÈ CUOMO ANONSE GRAND OUVÈTI SANT ERITAJ DWA EGAL ETA 
NEW YORK LA NAN AUBURN  

  
L ap Mete Aksan sou Istwa Pwogresiv New York Genyen nan Zafè Pwomosyon 

Dwa Sosyal ak Dwa Egal yo  
  

Ouvèti a Gen Ladan Revelasyon Estati Komemorativ Harriet Tubman lan  
  

L ap Konplemante Inisyativ “CNY Rising” lan – ki se Estrateji Global Rejyon an 
pou Revitalize Kominote yo epi Devlope Ekonomi an  

  
  
Jodi a, Gouvènè Andrew M. Cuomo te anonse grand ouvèti Sant Eritaj Dwa Egal (Equal 
Rights Heritage Center) Eta New York la nan Auburn, Konte Cayuga. Sant lan ap sèvi 
pou l mete aksan sou istwa pwogresiv New York genyen nan zafè pwomosyon dwa 
sosyal ak dwa egal yo, selebre pyonyè New York yo ki te lite pou dwa egal yo, epi 
ankouraje touris vin nan anpil atraksyon ak destinasyon ki gen nan rejyon an yo. Se 
Inisyativ Central NY Rising lan, ki se estrateji global rejyon an pou revitalize kominote 
yo epi devlope ekonomi an, k ap finanse ak sipòte Sant lan ki koute 10 milyon dola.  
  
“New York gen yon istwa ki rich avèk anpil chanpyon pwogresif ki te goumen pou jistis 
ak egalite pou tout moun, epi li enpòtan anpil pou nou onore sila yo ki te fè efò ewoyik ki 
te trase yon meyè chemen pou tout moun”, Gouvènè Cuomo te deklare. “New York se 
kapital pwogresif nasyon an epi pandan nou ap kontinye trase chemen an pou nou asire 
gen egalite konplè, Sant Eritaj Dwa Egal la pral sèvi kòm yon rapèl pwanyan de pyonyè 
enpòtan sa yo epi enspire nou tout pou nou ka kontinye lit la”.  
  
“Antanke lakay gran Nouyòkè tankou Harriet Tubman ak William Seward, finisman Sant 
Eritaj Dwa Egal Vil Auburn lan ap sèvi kòm yon senbòl fyète pou onore prekisè sa yo ak 
anpil lòt moun ankò ki te lite pou jistis ak libète”, Gouvènè Adjwen Hochul te deklare. 
“Antanke Prezidan Komisyon Dwa pou Fanm Vote a, mwen espesyalman kontan paske 
nou ka kontinye jwenn nouvèl fason pou nou montre ide, detèminasyon, ak sakrifis gran 
pèsonaj istorik sa yo”.  
  
Sant Eritaj Dwa Egal Eta New York la sitiye nan Vil Auburn nan South Street Distri Rejis 
Nasyonal la, an fas Lameri Memoryal la (Memorial City Hall) epi akote Kay Istorik Mize 
William H. Seward la. Pou selebre ouvèti Sant lan, Gouvènè Adjwen an te rejwenn 
Komisè Pak Eta a yo, Rose Harvey ak plizyè lòt lidè kominotè ki te vizite Sant lan yo epi 



 

 

yo te revele yon Estati Komemoratif Harriet Tubman, ki se youn nan pi gran pyonyè dwa 
egal Eta New York la yo, yo mete nan antre a.  
  
Etablisman an mezire 7,500 pye kare epi li gen ladan kat jewografik ak videyo entèraktif 
ki pral edike epi mete aksan sou wòl Eta a ak Nouyòkè yo te jwe nan lit pou dwa fanm, 
abolisyon esklavaj, dwa sivil ak efò ki pi resan pou dwa omoseksyèl, lesbyèn, biseksyèl, 
transeksyèl ak lòt yo (LGBTQ). Yo pral ofri vizitè yo yon rega entim sou ewo ak ewoyin 
dwa egal yo ki te rasanble, chante, epi pale avèk elokans nan kad efò yo t ap fè pou 
elaji definisyon dwa moun lan yo nan fason ki te afekte tout nasyon an nèt.  
  
Anndan Sant lan, vizitè yo ka itilize yon kabin dekout pou yo tande diskou pèsonaj kle 
yo te fè pou yo plede an favè mete fen a esklavaj, egalite pou fanm, ak tretman egal 
pou tout ras, kapasite, ak oryantasyon seksyèl. Yo te kreye nouvo anrejistreman diskou 
istorik yo avèk kominote lokal la, anplis de lòt fason ankò ke Nouyòkè yo te soulve vwa 
yo pou yo sipòte dwa egal ki mete chante yo, soti nan antèm espirityèl istorik yo rive 
nan antèm kontanporen yo, an vèdèt.  
  
Nan kè Sant lan, Tab Jistis Sosyal la (Social Justice Table) envite vizitè yo vin aprann 
konnen evènman ki lye ak istwa atraksyon dwa egal sa yo. Yon kat videyo ap envite 
tout moun vin aprann konnen tip de atraksyon ki genyen toupatou atravè eta a yo pami 
yo kay Nouyòkè selèb yo, sit ki sou wout “Chemennfè Klandesten an yo” (Undergound 
Railroad), lokalite kote mouvman dwa fanm lan te pran nesans nan Seneca Falls la, ak 
yon bann lòt seri sant entèpretatif ankò. Ekspozisyon entèraktif yo ofri vizitè yo opòtinite 
pou yo oryante yo an relasyon ak atraksyon yo epi planifye pou pwochen vwayaj yo.  

  
Estati komemoratif Harriet Tubman lan ki mezire sèt pye edmi an òne antre Sant Eritaj 
la epi li reprezante jèn konbatan libète yo ki te vwayaje lannwit nan mitan youn nan gran 
vwayaj li yo, kote yo montre li ap lonje men li pou l fè moun ki t ap swiv li yo siy pou yo 
pran prekosyon pandan li t ap mennen yo anvè libète. Fanmi George ak Mary Cuthbert 
ki se moun Auburn, te fè don estati a, epi se eskiltè renonme Brian Hanion ki te kreye l, 
lè l te konsevwa estati a nan yon fason pou l anbrase ewoyis, bravou ak kouraj 
Tubman. Peyizaj natif natal, pave ak espas pou moun chita ap konplemante antre a tou 
epi y ap ofri vizitè yo opòtinite pou yo reflechi sou istwa pwogresiv dwa sosyal ak dwa 
egal New York la an tout solitid.  
  
Komisè Park Eta yo, Rose Harvey te di, “Avèk finisman Sant Eritaj Dwa Egal la, 
kounye a popilasyon an gen yon espas kote patrimwàn pyonyè sa yo ki te goumen pou 
dwa sivil, dwa fanm, dwa moun, ak dwa egal pou tout moun yo, ka aprann konnen lit ak 
enjistis ke prekisè sa yo te andire pou yo te kapab trase yon meyè chemen pou 
jenerasyon alavni yo. Gras a Gouvènè Cuomo, Sant lan ak Vil Auburn lan pral vin 
tounen yon destinasyon senbolik pou vwayajè yo vin reflechi epi rann omaj a sila yo ki 
te fè sakrifis nan chache egalite ak libète”.  
  
Prezidan, Direktè Egzekitif Jeneral ak Komisè Empire State Development (ESD) 
lan, Howard Zemsky, te deklare, “Sant Eritaj Dwa Egal la ekspoze patrimwàn refòm 
pwogresiv ak dwa egal fyè eta a epi li pral ankouraje vizitè yo aprann konnen moun–epi 
vwayaje al kote–ki te ede fòme Eta New York nou genyen jounen jodi a”.  
  



 

 

Senatè Pam Helming te deklare, “Soti nan mouvman dwa fanm lan rive nan abolisyon 
esklavaj, istwa Vil Auburn lan ak rejyon Finger Lakes la rich ak istwa fanm ak gason k 
ap goumen pou dwa egal yo antanke sitwayen Ameriken. Mwen paka panse a okenn lòt 
fason ki ta ka pi bon pou nou rann omaj a efò ak lit moun tankou Harriet Tubman, 
Elizabeth Cady Stanton, Frederick Douglas, ak lòt yo te fè pase etablisman Sant Eritaj 
Dwa Egal Eta New York la. Sa vrèman fè m plezi pou m patisipe nan grand ouvèti 
flanbo enkwayab sa a ki plen istwa lokal epi k ap yon motè pou touris lokal apre anpil 
detèminasyon ak pèseverans nan non anpil moun ak òganizasyon nan rejyon nou an 
yo. Avèk lokalite kote l sitiye a ki akote Kay Istorik Mize William H. Seward la, Sant sa a 
pral san dout lye ak lòt eleman istwa ki byen vivan toupatou atravè rejyon Finger Lakes 
la epi li sèvi kòm yon sous devlopman ekonomik pou Auburn ak tout kominote nou yo. 
Mwen remèsye Gouvènè Cuomo, Komisè Harvey, Majistra Quill, ak tout moun ki te 
rann sa posib”.  
  
Majistra Vil Auburn lan, Michael D. Quill te di, “Nou kontan anpil pou nou ouvri pòt 
Sant Eritaj Dwa Egal Eta New York la nan sant vil Auburn lan nan New York. Nou paka 
tann pou nou akeyi vizitè yo vin viv eksperyans eritaj dwa egal New York la ak tout sa 
Auburn ak tout rejyon New York Santral-Finger Lakes la nèt gen pou l ofri yo. Nou 
remèsye Gouvènè a paske l ap sipòte devlopman sektè touris la kòm eleman kle 
devlopman ekonomik rejyon nou an. Lè nou sitiye sant sa a nan yon fason estratejik 
nan menm ri kote William H. Seward ak Harriet Tubman te rete a, Gouvènè a te elve 
pwofil rejyon an pou l tounen yon destinasyon enkontounab ki pral akeyi vwayajè yo 
pandan anpil anpil ane k ap vini ankò”.  
  
ESD te ofri 600,000 dola sibvansyon adisyonèl pou ekspozisyon Sant lan. Taste NY 
pral pwomouvwa pwodiktè pwodwi alimantè ak bwason epi ofri vizitè ki vin nan Sant 
Eritaj Dwa Egal la yo opòtinite pou yo achte goute a anpòte, tankou tchips, friyandiz, ak 
bwason, ak kado inik yo fabrike nan New York, pami yo siwo erab, konfiti ak jele, savon 
ki fèt ak lèt kabrit, planch a dekoupe ak friyandiz.  
  
Komisè Agrikilti Eta a (State Agriculture), Richard A. Ball, te deklare, “Taste NY fyè 
pou li fè pati nouvo Sant Eritaj Dwa Egal la, ki pral edike vizitè yo sou lidè solid ki te ede 
trase chemen an pou dwa egal yo, pandan y ap ede estimile sektè touris la nan 
kominote nou yo. Nan kad sant lan, nouvo mache a pral ban nou opòtinite pou nou 
ekspoze tou ti fèm nou yo ak biznis pwodwi alimantè ak bwason toupatou atravè Eta a 
yo, epi pwomouvwa sektè agrikilti Eta New York la pou yon popilasyon konsomatè 
kwasan ki vle sipòte achte lokal”.  
  
Anplis de sibvansyon 10 milyon dola inisyativ Revitalizasyon Rejyon Nò Eta a pou 
konstriksyon ak anbelisman Sant lan, yo te met disponib yon sibvansyon atravè 
Pwogram Revitalizasyon Dlo Lokal la (Local Water Revitalization Program) Depatman 
Deta a (Department of State), ak yon sibvansyon Depatman Transpò (Department of 
Transportation) te bay pou atenyasyon sikilasyon ak konstriksyon wout yo. Yo pral 
opere Sant Eritaj Dwa Egal la atravè yon patenarya y ap fè ak Biwo Touris Konte 
Cayuga a ak Amelyorasyon Distri Biznis Sant Vil Auburn lan, epi gen ladan yon Makèt 
Taste NY ki gen ladan pwodwi alimantè ak bwason yo fabrike ak pwodwi onivo lokal.  
  
Grand ouvèti Sant Eritaj Dwa Egal Eta a New York la jodi a kowenside tou avèk 100èm 
anivèsè dwa pou fanm vote a. 14 manm Komisyon Dwa pou Fanm Vote nan Eta New 



 

 

York la, ke Gouvènè Cuomo te kòmande pou yo fòme a epi ki sou prezidans Gouvènè 
Adjwen Kathy Hochul la, ap planifye epi reyalize yon seri pwogram pou komemore 
anivèsè a. Komisyon an te kòmanse an 2017 epi li pral kontinye jiskan 2020, ki se yon 
syèk apre ratifikasyon 19èm Amannman an, ki te akòde tout fanm nan Etazini dwa pou 
yo vote.  
  
Pou yon gid sou Destinasyon sou Egalite Dwa nan Eta New York, tanpri klike isit la.  
  
Akselere “CNY Rising”  
  
Anons jodi a vin konplete pwojè “Central NY Rising”, ki se plan global rejyon an pou 
jenere kwasans ekonomik ki djanm ansanm ak devlòpman kominote a. Eta a deja 
envesti pase 5.6 milya dola nan rejyon an soti depi 2012 pou prepare tèren pou plan an 
– nan kapitalize sou opòtinite mache global la yo, ranfòse antreprenarya epi kreye yon 
ekonomi enklizif. Jounen jodi a, chomaj la desann nan pi ba nivo li depi avan Gwo 
Resesyon an; enpo sou revni pèsonèl ak antrepriz yo bese; epi biznis yo ap chwazi zòn 
tankou Syracuse, Oswego ak Auburn kòm destinasyon pou devlope ak envesti.  
  
Kounye a, rejyon an ap akselere pwojè “Central NY Rising” an ak yon envèstisman 500 
milyon dola Eta a, atravè Inisyativ pou Revitalizasyon Rejyon Nò Eta a (Upstate 
Revitalization Initiative), ke Gouvènè Cuomo te anonse nan mwa Desanm 2015 lan. 
Envestisman 500 milyon dola eta a ap ensite biznis prive yo envesti plis pase 2.5 milya 
dola – e plan rejyon an, jan li soumèt la gen pwojè pou plis pase 5,900 nouvo djòb. Gen 
plis enfòmasyon ki disponib isit la.  

